
shrInivAsagadyam

శ్రీనివాసగద్యమ్

॥ శ్రీరస్తు  ॥
శ్రీవేఙ్కటాద్రినిలయః   కమలాకాముకః పుమాన్ ।
అభఙ్గుర  విభూతిర్నస్తరఙ్గయతు  మఙ్గలమ్
శ్రీమదఖిల  మహీమణ్డల  మణ్డన  ధరణిధర మణ్డలాఖణ్డలస్య   ॥ ౧॥
నిఖిల సురాసుర వన్దిత  వరాహ క్షేత్ర విభూషణస్య ॥ ౨॥
శేషాచల గరుడాచల వృషభాచల నారాయణాచలాఞ్జనాచలాది  శిఖరి
మాలాకులస్య ॥ ౩॥
నాథముఖ బోధనిధి వీథిగుణ సాభరణ సత్త్వనిధి తత్త్వనిధి
భక్తిగుణపూర్ణ శ్రీశైల   పూర్ణ గుణవశంవద పరమపురుష కృపాపూర
విభ్రమదతుఙ్గశ  ‍ృఙ్గ గలద్గగన  గఙ్గాసమాలిఙ్గితస్య   ॥ ౪॥
సీమాతిగగుణ రామానుజ ముని నామాఙ్కిత బహుభూమాశ్రయ  సురధామా
లయవనరామా
యతవనసీమా పరివృత విశఙ్కటతట నిరన్తర విజృమ్భిత భక్తిరస
నిర్ఝరానన్తార్యాహార్య  ప్రస్రవణ   ధారాపూర విభ్రమద  సలిలభర భరిత
మహా తటాకమణ్డితస్య  ॥ ౫॥
కలికర్దమమలమర్దన   కలితోద్యమ విలసద్యమనియమాదిమ మునిగణ నిషేవ్యమాణ
ప్రత్యక్షీభవన్నిజసలిల  సమజ్జననమజ్జన   నిఖిల పాపనాశన పాపనాశన
తిర్థాధ్యాసితస్య  ॥ ౬॥
మురారి సేవక జరాధిపీడిత నిరార్తిజీవన నిరాశభూసుర వరాతిసున్దర
సురాఙ్గనా  రతికరాఙ్గ సౌష్ఠవ  కుమారతాకృతి కుమారతారక
సమాపనోదయ దమానపాతక మహాపదామయ విహాపనోదిత సకల భువన విదిత
కుమారధారాభిధాన తిర్థాధిష్ఠితస్య   ॥ ౭॥
ధరణి తలగత సకలహత కలిలశుభ సలిలగత బహులవివిధ మలహతి
చతుర రుచిరతర విలోకమాత్రవిదలిత  వివిధ మహాపాతక స్వామిపుష్కరిణీ

సమేతస్య ॥ ౮॥
బహుసఙ్కట నరకావట పతదుత్కట కలికఙ్కట కలుషోద్భట జనపాతక
వినిపాతక రుచినాటక కరహాటక కలశాహృత కమలారత శుభమజ్జన
జలసజ్జన  భరిత నిజదురిత హతినిరత జనసతత నిరర్గలపేయీయమాన
సలిల సమ్భృత విశఙ్కట కటాహతీర్థ భూషితస్య ॥ ౯॥
ఏవమాదిమ భురిమఞ్జిమ  సర్వపాతక గర్వహాపక సిన్ధుడమ్బర
హారిశమ్బర వివిధవిపుల పుణ్యతీర్థ నివహ నివాసస్య ॥ ౧౦॥
శ్రీ వేఙ్కటాచలస్య ॥ ౧౧॥
శిఖరశేఖర మహాకల్ప శాఖీ ॥ ౧౨॥
ఖర్వీభవదతిగర్వి కృతగురుమేర్విశ
గిరిముఖోర్వీధరకులదర్వీకర దయితోర్వీ ధరశిఖరోర్వీ సతత
సదుర్వీ కృతిచణనవఘనగర్వచర్వణనిపుణ తనుకిరణ మసృణిత
గిరిశిఖరశేఖర తరునికర తిమిరః ॥ ౧౩॥
వాణీపతి శర్వాణీదయితేన్ద్రాణీశ్వరముఖనాణీయో  రసవేణీ నిభ శుభవాణీ
నుతమహిమాణీ యస్తరకోణీ భవదఖిలభువన భవనోదరః ॥ ౧౪॥
వైమానిక  గురుభూమాధిక గుణ రామానుజ కృతధామాకర కరధామారిదర
లలామాచ్ఛ కనక దామాయిత నిజరామాలయనవకిసలయమయ తోరణ
మాలాయితవనమాలాధరః ॥ ౧౫॥
కాలామ్బుద మాలానిభ నీలాలక జాలావృత బాలాబ్జ సలీలామలఫాలాఙ్క
సమూలామృత ధారాద్వయావధీరణ ధీరలలితతర విశదతర ఘన
ఘనసారమయోర్ధ్వపుణ్డ్ర   రేఖాద్వయరుచిరః ॥ ౧౬॥
సువికస్వరదలభాస్వరకమలోదరగతమేదురనవకేసరతతిభాసురపరిపిఞ్జర -
కనకామ్బరకలితాదరలలితోదరతదాలమ్బజమ్భరిపుమణిస్తమ్భ-
గమ్భీరిమదమ్భస్తమ్భన సముజ్జృమ్భమాణపీవరోరుయుగల -
తదాలమ్బపృథులకదలీముకులమదహరణజఙ్ఘాలజఙ్ఘాయుగలః   ॥ ౧౭॥
నవ్యదల భవ్యకల పీతమల శోణిమల సన్మృదుల సత్కిసలయాశ్రుజలకారి
బలశోణతల పత్కమలనిజాశ్రయ  బలబన్దీకృత  శరదిన్దుమణ్డలీ 
విభ్రమదాదభ్రశుభ్ర   పునర్భవాధిష్ఠితాఙ్గులీ 
గాఢనిపీడిత పద్మాసనః ॥ ౧౮॥

జానుతలావధిలమ్భివిడమ్బిత వారణశుణ్డా దణ్డవిజృమ్భిత  నీలమణిమయ
కల్పకశాఖా విభ్రమదాయి  మృణాలలతాయత సముజ్జ్వలతర  కనక
వలయవేల్లితైకతర   బాహుదణ్డయుగలః  ॥ ౧౯॥
యుగపదుదిత కోటిఖరకర హిమకర మణ్డల  జాజ్జ్వల్యమాన  సుదర్శన
పాఞ్చజన్య సముత్తుఙ్గిత  శ‍ృఙ్గాపరబాహుయుగలః  ॥ ౨౦॥
అభినవశాణా సముత్తేజిత మహామహానీలఖణ్డ మదఖణ్డననిపుణ  నవీన
పరితప్త కార్తస్వరకవచిత మహనీయ పృథులసాలగ్రామ  పరమ్పరాగుమ్ఫిత
నాభిమణ్డలపర్యన్త  లమ్బమానప్రాలమ్బదీప్తి
సమాలమ్బిత విశాలవక్షస్థలః  ॥ ౨౧॥
గఙ్గాఝరతుఙ్గాకృతిభఙ్గావలిభఙ్గావహ     సౌధావలి బావహ ధారానిభ
హారావలి దూరాహత గేహాన్తరమోహావహ మహిమ మసృణిత మహాతిమిరః ॥ ౨౨॥
పిఙ్గాకృతిభృఙ్గారునిభాఙ్గార    దలాఙ్గామల  నిష్కాసిత దుష్కార్యఘ
నిష్కావలి దీపప్రభ  నీపఽచ్ఛవి తాపప్రద  కనకమాలికా
పిశఙ్గితసర్వాఙ్గః   ॥ ౨౩॥
నవదలిత దలవలిత మృదులలిత కమలతతి మదవిహతి చతురతర
పృథులతర సరసతర కనకసర మయరుచిర
కణ్ఠికా  కమనీయకణ్ఠః  ॥ ౨౪॥
వాతాశనాధిపతిశయన కమనపరిచరణ రతిసమేతాఖిల ఫణధరతతి
మతికర కనకమయ నాగాభరణ పరివీతాఖిలాఙ్గావగమిత  శయన భూతాహిరాజ
జాతాతిశయః ॥ ౨౫॥
రవికోటీ పరిపాటీ ధరకోటిర వరాటీకితవాటి రసధాటి ధరమణిగణ కిరణ
విసరణ సతతవిధుత తిమిరమోహగర్భగేహః ॥ ౨౬॥
అపరిమిత వివిధభువనభరితాఖణ్డ బ్రహ్మాణ్డమణ్డల    పిచణ్డిలః  ॥ ౨౭॥
ఆర్యధుర్యానన్తార్య పవిత్రఖనిత్రపాత   పాత్రీకృత  నిజచుబుకగత వ్రణకిణ
విభూషణవహన సూచితశ్రిత  జనవత్సలతాతిశయః ॥ ౨౮॥
మడ్డుడిణ్డిమ   డమరుఝర్ఝర  కాహలీ పటహావలీ మృదుమర్దలాలి  మృదఙ్గ
దున్దుభి  ఢక్కికాముఖ హృద్యవాద్యక మధురమఙ్గల  నాదమేదుర విసృమర
సరసగాన రసరుచిర సన్తతసన్తన్యమాన నిత్యోత్సవ పక్షోత్సవ మాసోత్సవ

సంవత్సరోత్సవాది వివిధోత్సవ కృతానన్దః  ॥ ౨౯॥
శ్రీమదానన్దనిలయవిమానవాసః   ॥ ౩౦॥
సతతపద్మాలయాపదపద్మరేణుసఞ్చిత వక్షస్స్థలపటవాసః  ॥ ౩౧॥
శ్రీశ్రీనివాసస్సుప్రసన్నో    విజయతామ్ ॥ ౩౨॥
శ్రీరఙ్గసూరిణేదం   శ్రీశైలానన్తసురివంశ్యేన   ।
భక్త్యా రచితం హృద్యమ్ గద్యమ్ గృహ్ణాతు  వేఙ్కటేశానః ॥
॥ శ్రీ శ్రీనివాసగద్యం  సమ్పూర్ణమ్  ॥

